
যত জলময় ইটো দেৱতীৰ্থ হয়॥১৫॥

কিন্তু শুদ্ধি কৰে চিৰকাল সেবি যেবে।

দৰশন মাত্ৰ শুদ্ধ কৰে সাধু সবে॥

দেৱতা তীৰ্থতো হন্তে শুদ্ধ হোৱে নৰ।

সাধু দেৱে তীৰ্থে জানা অনেক অন্তৰ॥১৬॥

পুছিল শঙ্কৰদেৱে পুনু তাসম্বাক।

কহিয়োক আতৈ সব সাধু, বুলি কাক॥

জানা যিটোজনে হৰি ভকতি কৰয়।

তাসম্বাকে সাধু বুলি কহে বিপ্ৰচয়॥১৭॥

পুছিলা শঙ্কৰদেৱে তাসম্বাত তেবে।

দেৱতা তীৰ্থতো শ্ৰেষ্ঠ কৈলা সাধুসবে॥

হেনয় সাধুক যিটো জনে নিন্দা কৰে।

কৈয়ো তাৰ হৈব কেন গতি অনন্তৰে॥১৮॥







—মূৰ্ত্তিত দেৱতা বিশ্বাস—






কৈলে বিপ্ৰসবে সিটো যাইবে অধোগতি।

পুছিলা শঙ্কৰে পুনু তাৰাত সম্প্ৰতি॥

প্ৰতিমাক সেৱা কৰি সিদ্ধিক লভয়।

ইটো যে প্ৰতিমা দেৱ হোৱয় নোহয়॥১৯॥

আঙ্ক সেৱা কৰি গতি হুইবে নুহিবেক।

কৈয়ো হেন শুনি বোলে ব্ৰাহ্মণ যতেক॥

হোৱে দেৱ এহেঁ কিয় দেৱ নুহিবেক।

কিবা হেতু আঙ্ক সেৱি শুদ্ধ নুহিবেক॥২০॥

ঈশ্বৰৰ মূৰ্ত্তি ইটো মহন্ত থাপিত।

